
ANNOTATSIYA: 

Bul ilimiy maqalada Evropa mámleketlerine neft-gaz ónimlerin jetkerip beriwshi 

dominant mámleket bolǵan Rossiya hám Rossiya neft hám gaz ónimlerin reeksport 

qılıwshı Túrkiya mámleketleri ortasındaǵı gaz mashqalası haqqında ilimiy kóz-

qaraslar sáwlelengen. 

Tayanısh sózler: gaz mashqalası, Rossiya, Turkiya, Evropa, Qubla koridor, 

“Drujba” gaz trubası, “Túrk aǵısı” gaz trubası, “xab”, reeksport, TAP, TANAP. 

 

KIRISIW 

Rossiya hám Turkiya uzaq jıllıq baylanıs tariyxına iye bolıp, bul eki derjava bir 

neshe márte urıs jaǵdayına túsken. XXI ásirdiń ekinshi on jıllıǵında Rossiyanıń Qırım 

yarım atawın annekciya etiwi sebebinen Batıs mámleketleri menen sawda qatnasları 

tómenlep ketti. Rossiya eksportınıń 70 % bólegin energiya tasıwshı resurslar qurap, 

onıń tiykarǵı bólimin Evropa mámleketlerine eksport qıladı. Rossiyanıń Ukraina hám 

Polsha mámleketleri menen qatnasıqlarınıń keskinlesiwi nátiyjesinde Oraylıq 

Evropada jaylasqan Germaniya, Avstriya, Chexiya, Slovakiya, Vengriya 

mámleketlerine Rossiya gazin alıp barıwshı “Drujba” gaz trubasınıń áhmiyeti 

tómenledi. Bunıń nátiyjesinde Rossiya Oraylıq Evropadaǵı tutınıwshılarına gazdı 

jetkerip beriw ushın qubladaǵı Qara teńizdi boylap Ukraina hám Polshanı aylanıp ótip, 

Turkiya arqalı Evropaǵa shıǵıwshı “Túrk aǵısı” gaz trubasın qurıwǵa májbúr boldı. 

TIYKARǴI BÓLIM 

Búgingi kúnde Turkiya Evropaǵa gaz jetkerip beriwshi “xab” mámleketke 

aylandı. Onıń aymaǵınan “Túrk aǵısı”, “Aspan kók aǵıs”, “TANAP” (Transanatoliya 

gaz trubası), “TAP” (Transadriatika gaz trubası) gaz trubaları ótkerilgen bolıp, 

bulardan “Túrk aǵısı”, “Aspan kók aǵıs” gaz trubaları Rossiyadan gaz import etip, 

Evropaǵa reeksport etetuǵın bolsa, TANAP Ázerbayjannıń gazge bay Kaspiy 

jaǵalarınan baslanıp, Gruziya aymaǵı arqalı Turkiyaǵa kirip keledi. Bul gaz trubasınan 

tábiyiy gaz Italiyaǵa shekem jetkerip beriledi. TAP gaz trubası Ázerbayjan, 

Túrkmenstan, Iran mámleketleriniń gaz resursların Qubla Aziya mámleketlerine 

jetkerip beriwshi gaz tarmaǵı esaplanadı. 

Rossiyanıń “Qubla koridor” proektiniń bir bólimi esaplanǵan “Túrk aǵısı” gaz 

trubasınıń keleshegi Ázerbayjan hám Irannan tartılǵan TANAP hám qurılısı pitkerilgen 

TAP gaztrubalarınıń nátiyjesinde soraw astında qalmaqta. Sebebi “Túrk aǵısı” gaz 

trubasınıń ulwma bir jıllıq gaz ótkeriw qábileti 31,5 mlrd.m3 tı qurap, qurılısına 6-7 

mlrd. AQSH dolları muǵdarında qarjı jumsalǵan. 2020-jıl dawamında Turkiyanıń 

“Túrk aǵısı” gaz trubasınan import etken gaz kólemi 13,5 mlrd m3, qalǵan Qubla hám 

Oraylıq Evropa mámleketleriniń import etken gazı 2,5 mlrd m3 tı ǵana quraǵan. 2020-

jıl dawamında “Túrk aǵısı” gaz trubasınıń ulıwma quwatlıǵınıń yarmınan ǵana 

paydalanıldı. Qálegen bunday úlken proektlerdiń tolıq quwatlıqta islewi ushın waqıt 

kerek. Jáne bul gaz trubası 2 liniyadan ibarat bolıp, 15,75 mlrd m3 gaz birinshi liniya 

arqalı tek ǵana Turkiyanıń mútájliklerin qanaatlandırıw ushın, al ekinshi liniya 

(quwatlılıǵı jılına 15,75 mlrd m3) Balkan yarım atawındaǵı hám Oraylıq Evropadaǵı 

mámleketler ushın arnalǵan bolıp, ele bul gaz trubasınıń Evropadaǵı dawamı 

esaplanǵan “Balkan aǵısı” gaz trubası ele tolıq realizaciya etilmedi. 

Remi Burjo óz kitabında “Rossiyanıń “Qubla koridor” proektiniń bir bólimi 

esaplanǵan “Túrk aǵısı” gaz trubasınıń keleshegine ilimpazlardıń, siyasatshılardıń kóz 

qarası hár túrli bolıp, Turkiya hám Ázerbayjannıń TANAP gaz trubasınıń birinshi 

náwbetin iske túsiriw haqqındaǵı kelisimi bul proektke úlken soqqı boldı [16]” dep 

kórsetedi. 

I.Krugley «Нефть и Капитал» jurnalınıń 2020-jıl sentyabr ayındaǵı sanında 

«Газовый хаб по турецки» maqalasında “eger Ankara haqıyqattan da uzaq waqıt 

dawamında iri gaz “xab”ına aylanbaqshı bolsa, bazar sharayatında hesh qanday gaz 

jetkerip beriwshiler sanın kemeytiriwge jol qoymawı kerek. Sol sebepli Turkiya 

Rossiya yaki Ázerbayjannan bolsın jańa gaz trubasınıń payda bolıwına jaqsı 

múnásibette bolıwı kerek [15]” – dep jazǵan edi. 

 Biziń pikirimizshe Rossiya hám Turkiyanıń gaz mashqalasında I.Krugley durıs 

pikirdi alǵa súrgen. Sebebi, Turkiya óziniń qolay geografiyalıq jaylasqan ornınan 

paydalanıp, Rossiya, Ázerbayjan, Irannan satıp alatuǵın gazdı reeksport etiw arqalı, 

Evropa mámleketlerine qımbat bahada satıwı gaz jetkerip beriwshi mámleketler sanın 

azaytıwǵa hesh qanday sebep joq ekenligin ańlatadı. 

 Keleshekte Iran hám Ázerbayjannıń arzan gazı Rossiyanıń gazın Turkiya hám 

Evropa bazarınan sıǵıp shıǵarıwı múmkin. Sebebi, bul jıllı klimatlı eki mámlekette 

gazdı qazıp alıwdıń ózine túser bahası Rossiyaǵa qaraǵanda arzanıraqqa túsedi. Bunıń 

nátiyjesinde bul eki mámleket gaz bahasın ele de arzanlastırıw múmkinshiligine iye 

boladı. 

 Búgingi kúnde Turkiya iri gaz “xab”ına aylanıp boldı. Turkiya atı atalǵan hesh 

bir mámlekettiń gazınan waz keshpeydi. Sebebi bul gaz trubalarınan logistika arqalı 

paydalanıp otırǵan Turkiyaǵa bul proektler hár jılı bir neshe mlrd. AQSH dolları 

muǵdarında ǵárejet, óz xalqına Evropa mámleketlerine qaraǵanda arzan gaz alıp 

kelmekte. 

JUWMAQLAW 

Turkiya tariyxtan siyasiy kóz-qaraslarǵa qaraǵanda ekonomikanı xosh kóriwshi 

mámleket bolıp, 2014-jılı noyabr ayında Turkiya aspanında Rossiya áskeriy 

samolyotınıń urıp túsiriliwi nátiyjesinde eki mámleket arasındaǵı qatnaslar júdá hám 

shiyelenisken. Eki mámleket ekonomikası bunıń nátiyjesinde úlken zıyan kóriwi 

aqıbetinde jarasıwǵa májbúr bolǵanlıǵı, Rossiya ekonomikası ushın Turkiyaǵa gaz 

hám basqa da ónimlerdi eksport etiwdiń qánshelli zárúrligin kórsetken bolsa, Turkiya 

ushın Rus gazi hám Rossiyadaǵı túrk isbilermenleriniń biznesi, Turkiyanıń Rossiyaǵa 

eksport etiwshi awıl xojalıǵı ónimleriniń áhmiyetli ekenligin kórsetip berdi. Rossiya 

hám Turkiya qatnasları siyasiy tárepten hámme waqıt quramalı bolǵan bolsa da, 

ekonomikalıq tárepten birin-biri toltırıwshı esaplanadı. 

